
	 ᒪᐃᓴᓐ ᐃᖅᑯᒻᒪᖅᓵᓕᓛᖑᐃᓐᓇᐅᔭᖅᑐᖅ 
ᐃᓚᒥᓂᑦ. ᓂᐱᑭᓵᖅᖢᓂ ᓂᖅᖠᐅᕐᕕᖕᒥ 
ᐅᓪᓛᒃᑯᑐᒐᕐᓂᐊᖅᑕᒥᓂᒃ ᐊᐃᒃᓯᖅᐸᒃᑐᖅ. 
ᐃᒃᓯᕙᐅᑖᓗᖕᒧᐊᖅᖢᓂ ᓂᐱᑭᑦᑐᒥᒃ ᑕᕐᕆᔭᓕᖅᐸᒃᑐᑦ  
ᐱᙳᐊᖅᑐᕕᓂᕐᓂᒃ.
	 ᒪᐃᓴᓐ ᕼᐊᑭᒥᒃ ᖁᕕᐊᒋᔭᓕᒃ. ᑭᓯᐊᓂᓗ  
ᐅᓪᓛᒃᑯᑦ ᕼᐊᑭᓚᐅᖅᑐᓂᒃ ᖁᙱᐊᕈᓐᓇᖅᐸᒃᖢᓂ.  
ᐊᓈᓇᖓᑕ ᓇᔭᒌᒃ ᒪᕐᕈᓕᐊᒃ ᐃᑲᕐᕋᕐᒥᒃ 
ᐊᑕᐅᓯᕐᒥᒃ ᑕᕐᕆᔭᕈᓐᓇᖅᑎᑉᐸᒃᑕᖏᒃ 
ᐃᓕᓐᓂᐊᕌᓂᒃᑳᖓᑎᒃ, ᑭᓯᐊᓂ ᒦᑲᒃᑯᒃ ᒪᕆᒃᑯᒃ 
ᓂᕈᐊᖅᐸᒃᑑᒃ ᑭᓱᒥᒃ ᖁᙱᐊᕐᓂᐊᕐᒪᖔᕐᒥᒃ.
	 ᒪᐃᓴᓐ ᐊᓈᓇᒥᓂᒃ ᐅᓪᓛᒃᑯᑦ 

ᐃᑲᔪᕆᐊᖃᖅᐸᒃᑐᖅ. ᐊᓈᓇᖓ 
ᐅᓪᓛᕈᒻᒥᑕᓕᐅᖅᐸᒃᑐᖅ ᒪᐃᓴᓐᒧᑦ ᓇᔭᖏᓐᓄᓪᓗ. 
ᒪᐃᓴᓐ ᓄᑲᓂ ᓄᐊ ᓂᕆᑎᑉᐸᒃᑕᖓ 
ᐅᐊᓴᖅᖢᓂᐅᒡᓗ. ᓄᐊ ᓂᕆᓪᓗᓂ ᐃᑉᐸᓕᒃᑳᓘᓪᓗᓂ.
	 ᐅᓪᓛᒃᑯᑐᒐᖅᑐᐊᓂᒃᑎᓪᓗᒍ 
ᑕᕐᕆᔮᓂᒃᑎᓪᓗᒍᓗ ᐊᓈᓇᖓ ᐃᓄᒃᑯᕕᖕᒧᐊᖅᐳᖅ 
ᓄᐊ ᑎᒍᒥᐊᖅᖢᓂᐅᒃ.
	 “ᒪᐃᓴᓐ, ᓄᑲᐃᑦ ᓂᕆᑎᑦᑐᓐᓇᖅᐱᐅᒃ?  
ᐸᕐᓇᒋᐊᖃᕋᒪ ᐃᖅᑲᓇᐃᔭᕆᐊᖏᓐᓂᓐᓂ,” 
ᐅᖃᖅᐳᖅ. “ᓂᕆᓐᓇᒥ ᖁᓛᓂ ᐊᖏᕐᕋᔾᔮᙱᑦᑐᖓ.  
ᓄᐊ ᐋᓐᓂᐊᕐᕕᓕᐊᕈᑎᔭᕆᐊᖃᕐᓂᐊᕋᒃᑯ. 
ᓇᔭᑎᑦ ᓂᕿᓕᐅᕈᑎᔪᓐᓇᕐᓂᐊᖅᐱᒋᑦ?”
	 ᒪᐃᓴᓐ ᐊᓂᖅᓴᐅᒥᓪᓗᓂ 
ᓂᖅᖠᐅᕐᕕᓕᐊᖅᐳᖅ ᓄᐊᓗ ᐃᒃᓯᕙᐅᑕᑯᑖᖓᓄᑦ  
ᐃᖏᑎᖦᖢᓂᐅᒃ. ᐊᕿᓗᖅᓯᒥᒃ 
ᐅᓪᓛᕈᒻᒥᑕᕐᓂᐊᖅᑕᖓᓂᒃ ᐊᖅᑭᒃᓯᔾᔪᑎᓪᓗᓂᐅᒃ.  
ᓱᔪᕐᓕ ᓄᐊᑉ ᐊᒡᒐᓂ ᐊᕿᓗᖅᓯᒥᓚᐅᖅᖢᓂᐅᒃ 
ᕼᐊᑭᖅᑐᖅᓯᐅᑎ ᐅᕕᓂᕈᖓ ᐊᑐᖅᑕᖓ 
ᐊᒃᑐᖅᖢᓂᐅᒃ.
	 “ᐋᒃ, ᓄᐊ! ᐅᓇ ᐱᐅᒋᓂᖅᐹᕋ!” ᒪᐃᓴᓐ 
ᑐᖅᖢᓚᕗᖅ. ᖃᑯᕐᓂᖓ ᑕᖅᓴᖃᕐᓂᖓ 
ᖁᖅᓱᖅᓯᕗᖅ ᓄᐊᑉ ᓂᕆᓂᐊᖅᑕᖓᓐᓂᑦ. ᓄᐊ 
ᕿᐊᓯᕗᖅ.
	 ᒪᐃᓴᐅᑉ ᐊᓪᓚᕆᐊᕋᓗᐊᕐᒪᒍ ᒥᖑᒃᑐᖅ 
ᐲᕈᓐᓇᕋᓂ.
	 “ᐊᑏ, ᒪᐃᓴᓐ!” ᒦᑲᐅᑉ ᐅᖃᐅᑎᕙᐅᒃ.

ᐊᕕᑦᑐᖅᓯᒪᓂᖕᒐ 1:  
ᐃᒡᓗ ᑕᑖᖅᑐᖅ

	 “ᑭᖑᕙᕈᒪᙱᑦᑐᒍᑦ,” ᒪᕆ ᐅᖃᖅᐳᖅ.
	 ᒪᐃᓴᐅᑉ ᐊᓈᓇᖓᑕ ᒪᓕᒃᓴᖅᐸᐃᑦ 
ᓂᖅᖠᐅᕐᕕᖕᒧᑦ.
	 “ᐊᓈᓇᒃ, ᓄᐊᑉ ᐅᕕᓂᕈᕋ ᓱᕈᖅᑕᖓ!” 
ᐅᖃᖅᐳᖅ.
	 “ᒪᐃᓴᓐ, ᓄᑕᕋᑯᓘᖕᒪᑦ. ᐱᔮᕆᓵᙱᑦᑐᖅ,” 
ᐊᓈᓇᖓ ᐅᖃᖅᐳᖅ. ᐅᕕᓂᕈᖓ ᑕᑯᓪᓗᒍ. 	
“ᐅᓐᓄᒃ ᐅᐊᓴᕈᓐᓇᕐᓂᐊᖅᑕᑦ.”
	 ᒪᐃᓴᓐ ᐸᒡᕕᒍᓱᒃᐳᖅ. ᐃᓕᓐᓂᐊᕐᕕᖕᒧᓪᓗ 
ᑭᖑᕙᕈᒪᓇᓂ, ᐋᐳᒥᒃ ᑎᒍᓯᓪᓗᓂ 
ᐊᓂᔭᖅᑐᓕᖅᐳᖅ.

	 ᓄᑕᕋᓛᑦ ᐸᒡᕕᓇᖅᑐᐊᓗᐃᑦ, ᒪᐃᓴᓐ 
ᐃᓱᒪᕗᖅ ᐱᓱᓕᖅᖢᓂ. ᒪᐃᓴᓐ ᖁᕝᕙᓯᖕᓂᓕᒃ 
6-ᒦᑦᑐᖅ. ᓇᔭᖏᒃ ᐃᓕᓐᓂᐊᓕᓵᖅᓯᒪᔫᒃ.
	 ᐊᓈᓇᒃᑯᖏᒃ ᐊᑖᑕᒃᑯᖏᒃ 
ᐊᕕᓚᐅᖅᓯᒪᑎᓪᓗᒋᒃ ᐊᑖᑕᖓ ᓄᓇᐅᑉ 
ᐊᓯᐊᓄᑦ ᓅᓚᐅᖅᑐᖅ ᐅᖓᓯᒃᑐᒧᑦ. ᒪᐃᓴᓐ 
ᐊᑖᑕᓂ ᑭᙴᒪᒋᖃᑦᑕᖅᑕᖓ, ᑭᓯᐊᓂᓗ 
ᓂᙵᐅᑎᓯᒪᓪᓗᓂᐅᒃ ᐊᐅᓪᓚᓚᐅᕐᓂᖓᓄᑦ. 
ᒪᐃᓴᓐ ᐊᑖᑕᖓᑕ ᐱᓕᕆᐊᕆᕙᓚᐅᖅᑕᖏᓐᓂᒃ 
ᑲᒪᖃᑦᑕᕆᐊᖃᓕᖅᑐᖅ, ᓄᑲᖅᖠᑦ ᑲᒪᒋᓪᓗᓂᒋᑦ 
ᓴᓗᒻᒪᖅᓴᖅᐸᒃᖢᓂᓗ. ᒪᐃᓴᓐ ᐱᓕᕆᐊᕆᔪᒪᔭᒥᓂᒃ 
ᐱᓕᕆᐊᖃᕈᓐᓇᐃᓪᓕᔪᖅ.

	 ᒪᐃᓴᓐ ᐃᓕᓐᓂᐊᕐᕕᖕᒧᐊᕋᒥ 
ᐃᓕᓐᓂᐊᕐᕕᐊᕈᓯᕐᒥᓄᙵᐅᑲᐅᑎᒋᓪᓗᓂ. 
ᐃᓄᑑᓗᓂ ᖃᕋᓴᐅᔭᒃᑯᑦ ᐱᙳᐊᕈᒪᔪᖅ. ᓯᒻ 
ᑕᑯᕙᐅᒃ ᑎᑭᓵᕐᓂᑯ ᐋᓪᓚᐅᓪᓗᓂ. ᒪᐃᓴᓐ 
ᐸᒡᕕᒃᑲᓐᓂᓕᖅᐳᖅ. ᓲᕐᓗ ᓯᒻ ᐊᒡᕕᐊᖅᑐᖅ. 
ᑭᓱᒧᒃᑭᐊᖅ ᓯᒻ ᐸᒡᕕᒋᓪᓗᓂᐅᒃ.
	 “ᐅᕙᖓ ᑕᐃᒪ, ᐊᒡᕖᕆᑦ,” ᒪᐃᓴᓐ ᓲᖑᓴᒃᐳᖅ.
	 “ᐅᐊᑦᑎᐊᕈ ᐊᐃ,” ᓯᒻ ᐅᖃᖅᐳᖅ ᕿᕕᐊᕋᓂ.  
ᐅᓪᓛᕐᓂᑦ ᐸᒡᕕᒋᓯᒪᔭᖏᑦ ᑲᑎᖅᓱᓕᖅᐳᑦ. 
ᒪᐃᓴᓐ ᐃᓄᑑᑐᐃᓐᓇᕈᒪᒐᓗᐊᖅᐳᖅ.
	 ᒪᐃᓴᓐ ᐊᕙᒻᒧᑦ ᕿᒥᕐᕈᕗᖅ. ᐃᓕᓴᐃᔨᓂ 
ᒫᑕ ᑐᓵᓕᖅᐸᐅᒃ ᓱᓪᓗᑯᑖᖕᒦᑦᑐᖅ.
	 “ᐅᖃᓵᖅᐳᖓ ᐊᕙᓃᕈᓗᓚᐅᕆᑦ,” ᒪᐃᓴᓐ 
ᐅᖃᑲᒻᒪᒃᐳᖅ. ᐃᒃᓯᕚᖅᑐᖅ ᐊᔭᒃᖢᓂᐅᒃ 
ᖃᕋᓴᐅᔭᑉ ᐊᕕᙵᙳᐊᖓ ᑎᒍᓪᓗᓂᐅᒃ.
	 ᓯᒻ ᓇᖏᖅᓯᒐᒥ ᑕᑯᕗᖅ ᒪᐃᓴᓐ ᐅᕕᓂᕈᖓ  
ᓱᕈᖅᓯᒪᔪᖅ.
	 “ᑭᓱᒥᒃ ᑕᐅᑐᒃᑐᕈᓘᕕᑦ?” ᒪᐃᓴᓐ ᐊᐱᕆᕗᖅ  
ᐱᒋᐊᕆᐊᖅᖢᓂᐅᒡᓗ. ᓯᒻ ᐊᒡᕖᑲᐅᖅᑐᖅᖢᓂ 
ᑭᐳᒥᓄᙵᐅᕗᖅ.

ᐊᕕᑦᑐᖅᓯᒪᓂᖕᒐ 2:  
ᒪᐃᓴᓐ ᓂᙵᒃᐳᖅ

	 ᓯᒻ ᑭᐳᒥᓄᑦ ᐃᖏᑉᐳᖅ ᓯᕙᓂᕈᑦ 
ᓯᕙᓂᖅᑎᓪᓗᒍ. ᐊᓂᖅᓴᐅᒥᕗᖅ.
	 ᖃᐅᔨᒪᙱᓚᖅ ᖃᓄᐃᒻᒪᑦ ᒪᐃᓴᓐ 
ᐱᑦᑎᐊᖃᑦᑕᙱᒻᒪᖔᑦ. ᑕᐃᒪᙵᑦ ᓯᒻ 
ᑎᑭᓚᐅᕋᒥ ᒪᐃᓴᓐ ᐱᑦᑎᐊᖃᑦᑕᙱᑦᑐᖅ. 
ᐃᔪᕆᖃᑦᑕᖅᑕᖓ ᐃᖃᐃᓕᓴᕐᕕᖕᒥ 
ᐊᖅᓴᓕᕌᖓᑕ ᐊᕿᓕᕌᖓᑕᓗ. ᒪᐃᓴᓐ 
ᑎᔅᓯᒍᓱᒃᐸᒃᑐᖅ ᑕᐃᒪᙵᑦ ᓯᒻ ᐃᑲᔪᕈᒪᔭᕌᖓᑦ 
ᐃᓕᓐᓂᐊᕐᕕᖕᒥ, ᑕᐸᒋᕙᒃᖢᓂᐅᒡᓗ ᓯᒻ 
ᐃᓄᑑᓪᓗᓂ ᐃᒃᓯᕚᓕᕌᖓᑦ ᐊᓃᕋᔭᖕᓇᒥ. 
ᖃᓄᑐᐃᓐᓇᖅ ᒪᐃᓴᓐ ᐱᑦᑎᐊᖅᐸᙱᑦᑐᖅ ᓯᒻᒥᒃ.
	 ᓯᒻ ᐱᖃᓐᓇᕆᔭᖅᑖᕈᒪᔫᒐᓗᐊᖅ, 

ᐊᕕᑦᑐᖅᓯᒪᓂᖕᒐ 3:  
ᓱᓕ ᐋᓪᓚᐅᔪᖅ

ᑭᓯᐊᓂᓗ ᐱᖃᓐᓇᕆᔭᖃᓕᕈᓐᓇᙱᓪᓚᖅ ᒪᐃᓴᓐ 
ᑕᐸᓱᐃᓐᓇᐅᔭᕐᒪᑦ.
	 ᐅᓪᓛᖅᑐᓈᖅᓯᕗᖅ. ᐊᓃᕋᔭᖕᓇᒥ, 
ᐃᓄᑑᓪᓗᓂ ᐃᒃᓯᕚᖅᖢᓂ ᐅᖃᓕᒫᖅᐳᖅ. 
ᐊᓃᕋᔭᖕᓇᐅᕌᓂᖕᒪᑦ ᐅᖃᐅᓯᓕᕆᓐᓇᖅᓯᕗᖅ. 
ᐃᓕᓐᓂᐊᖃᑎᒌᑦ ᐅᖃᓕᒫᖃᑎᒌᒃᐳᑦ 
ᐅᖃᓕᒫᒐᕐᒥᒃ. ᓯᒻ ᖁᕕᐊᓱᑦᑎᐊᖅᐳᖅ ᐅᖃᓕᒫᕋᒥᒃ  
ᐅᓂᒃᑳᖅᑐᐊᓂᒃ ᐃᓄᒃᐸᓱᒡᔪᖕᓂᒃ 
ᐅᑭᐅᖅᑕᖅᑐᕐᒥᐅᓂᒃ.
	 “ᐅᖃᓕᒫᕈᒪᔪᖃᖅᐸ?” ᒫᑕ ᐊᐱᕆᕗᖅ.
	 ᓯᒻ ᐅᖃᓕᒫᕐᓂᕐᒥᒃ ᖁᕕᐊᒋᔭᖃᒻᒪᕆᒃᑐᖅ. 
ᑭᓯᐊᓂ ᐃᓵᒃᑲᒥ ᒪᐃᓴᓐ ᐅᖃᖅᑐᖅ ᑐᓄᐊᓂᑦ 
ᑐᓴᖅᐸᐅᒃ. “ᐊᕿᑦᑐᖓᔪᕈᓗᒃ.”
	 ᒫᑕᑉ ᐅᖃᓕᒫᖁᓕᖅᐸᐅᒃ 
ᐃᓵᒃᓯᒪᔪᓐᓃᕆᐊᕋᓗᐊᖅᖢᓂ, ᐊᓱᐃᓛᒃ 
ᐅᖃᓕᒫᓕᖅᐳᖅ. ᑭᓯᐊᓂ ᒪᐃᓴᓐ ᐃᓕᕋᒋᒐᒥᐅᒃ 
ᐅᖃᓕᒫᖅᑕᒥᓂ ᑕᒻᒪᖅᑕᓕᖅᐳᖅ. ᑕᒻᒪᑐᐊᕌᖓᑦ 
ᒪᐃᓴᓐ ᐃᒡᓚᖅᓯᔪᖅ ᑐᓴᖃᑦᑕᖅᐸᐅᒃ. ᒪᐃᓴᓐ  
ᖃᓄᑐᐃᓐᓇᖅ ᓯᒻ ᐱᐅᒋᔭᖏᓐᓂᒃ 
ᐱᐅᔪᓐᓃᖅᑎᑦᑎᖃᑦᑕᖅᑐᖅ.

	 ᓂᕆᓐᓇᒥ, ᒪᐃᓴᓐ ᓇᔭᖏᒡᓗ ᐊᖏᕐᕋᒧᑦ 
ᐱᓱᒃᐳᑦ. ᓱᓕ ᖁᕕᐊᓱᖕᓇᓂ ᓂᙵᒃᓯᒪᓪᓗᓂᓗ 
ᐊᓈᓇᖓ ᐊᖏᕐᕋᔾᔮᖏᒻᒪᑦ. ᑭᓱᓕᒫᓂᒃ ᐃᒻᒥᓂᒃ 
ᐱᓕᕆᔭᕆᐊᖃᖅᖢᓂ.
	 ᒪᐃᓴᓐ ᐱᖓᓱᓂᒃ ᐸᓚᐅᒑᕐᒧᑦ 
ᐃᑭᐊᕐᒥᓕᐅᖅᐳᖅ ᐲᓇᑦ ᐸᑕᓕᖕᓂᒃ 
ᐸᓈᓇᓕᖕᓂᒡᓗ. ᕿᓚᒥᑯᓗᒃ ᓄᖒᑦᑎᓪᓗᓂ 
ᓇᔭᖏᒡᓗ ᑕᐅᑐᒃᐸᐃᒃ ᓂᕆᐊᓚᐃᑦᑑᒃ.
	 “ᑐᐊᕕ, ᐃᓕᓐᓂᐊᕐᕕᖕᒧᑦ ᐅᑎᕈᒪᒐᒪ 
ᕼᐋᑭᕐᓂᐊᕋᒪ,” ᒪᐃᓴᓐ ᐅᖃᖅᐳᖅ.
	 ᐊᓱᐃᓛᑕᐃᓐᓇᖅ ᓇᔭᖏᒃ ᐱᐊᓂᒃᐴᒃ. 
ᔭᐃᑲᒐᓱᓕᖅᖢᑎᒃ ᒦᑲ ᒪᕆᒥᒃ ᑕᐸᓱᓕᖅᐳᖅ.

	 “ᐃᓕᖕᓂᒃ ᑕᑭᓂᖅᓴᐅᔪᖓ!” ᒦᑲ 
ᐅᖃᖅᐳᖅ, ᐃᒡᓚᖅᖢᓂ.
	 “ᐋᒃᑲᐃᑦ ᒪᕐᕈᓕᐊᖑᔪᒍᒃ!” ᒪᕆ ᐅᖃᖅᐳᖅ.
	 “ᐄᓛᒃ ᑕᑭᓂᖅᓴᐅᔪᖓ! ᑕᑯᓕᕆᑦ!” 
ᒦᑲ ᓇᖏᖅᓯᕗᖅ ᒪᐃᓴᐅᑉ ᐊᒃᓴᓗᐊᓕᖓᓄᑦ 
ᒪᕆᐅᓪᓗ ᓂᐊᖁᖓ ᐊᒻᒧᑦ ᑕᑯᒋᐊᖅᖢᒍ. 
	 ᒪᕆᐅᑉ ᒦᑲ ᐊᔭᖕᒪᒍ ᐅᕐᕈᓪᓗᓂ 
ᕿᐊᓯᕗᖅ.
	 “ᒪᕆ! ᐱᑦᑎᐊᕐᓗᑎᑦ,” ᒪᐃᓴᐅᑉ ᓱᑯᕚ. 
ᒪᕆ ᕿᐊᓯᒋᓪᓗᓂ.
	 “ᒦᑲ ᑕᐸᓱᓪᓗᐊᓵᙱᑦᑐᑎᑦ!” ᒪᐃᓴᓐ 
ᑐᖅᖢᓚᕗᖅ.

ᐊᕕᑦᑐᖅᓯᒪᓂᖕᒐ 4:  
ᕼᐋᑭᖅᑐᑦ

	 ᓯᒻ ᑲᑉᐱᐊᓱᕈᔪᓚᐅᖅᑐᖅ ᓂᕆᓐᓇᒥ 
ᕼᐋᑭᖃᑕᐅᔭᕆᐊᒃᓴᖅ. ᑭᓯᐊᓂ ᐊᑖᑕᒃᓴᖓᑕ, 
ᐸᓄᒃ, ᕼᐋᑭᕈᑎᑖᖅᑎᓚᐅᖅᑕᖓ 
ᓇᓪᓕᐅᓐᓂᖅᓯᐅᖅᑎᓪᓗᒍ ᐱᓇᓱᐊᕈᓯᐅᑉ 
ᓄᕐᖑᐊᓂ. ᐸᓄᒃ ᕼᐋᑭᖅᑐᓂᒃ 
ᐅᖃᐅᔾᔪᐃᔨᐅᕙᒃᑐᖅ, ᐃᓛᓐᓂᒃᑯᓪᓗ ᓯᒻ  
ᐃᓱᒪᕙᒃᑐᖅ ᐊᑖᑕᒃᓴᖓᓄᑦ ᐱᙳᐊᕐᓂᕈᔪᖕᓂᒃ  
ᐱᐅᒃᓴᖁᓇᓱᒋᓪᓗᓂᐅᒃ 
ᖃᕋᓴᐅᔭᓕᕆᖃᑦᑕᙱᖔᕐᓗᓂ 
ᐅᖃᓕᒫᖃᑦᑕᙱᖔᕐᓗᓂᓗ.
	 ᓯᒻ ᐃᓕᓐᓂᐊᕆᐊᓯᒋᐊᕋᒥ ᕼᐋᑭᕈᑎᓂ 
ᓇᒃᓴᖅᖢᓂᐅᒃ. ᐃᓱᒪᓪᓗᓂ ᕼᐋᑭᖃᑦᑕᕈᓂ 

	 ᑕᒪᕐᒥᒃ ᓇᔭᖏᒃ ᕿᐊᔪᓐᓃᖅᖢᑎᒃ. 
ᔭᐃᑲᒃᖢᑎᒃ ᐃᓕᓐᓂᐊᕐᕕᖕᒧᑦ ᐱᓱᓯᕗᑦ 
ᓂᓪᓕᓚᐅᕈᓐᓃᖅᖢᑎᒃ.
	 ᐃᓕᓐᓂᐊᕐᕕᖕᒧᐊᕋᒥᒃ, 
ᐃᓯᕐᓇᖅᓯᓕᒑᑦᑎᐊᓕᖅᑐᖅ. ᓱᓕ ᒪᐃᓴᓐ  
ᐱᖃᓐᓇᕆᔭᖏᑦᑕ ᐃᓚᖏᑦ ᕼᐋᑭᖅᑐᑦ 
ᐊᓃᕋᔭᒡᕕᖕᒥ. ᐅᓪᓚᒃᓯᓪᓗᓂ ᐱᙳᐊᖃᑕᐅᓂᐊᕋᒥ,  
ᐅᐸᒃᖢᓂᒋᓪᓗ ᖃᐅᔨᕗᖅ.
	 ᐋᒃ, ᒪᐃᓴᓐ ᐃᓱᒪᕗᖅ. ᓇᔭᐸᔅᓲᕈᓗᖕᒪ 
ᐳᐃᒍᖅᑎᑉᐹᖓ ᕼᐋᑭᕈᑎᓐᓂᒃ! 
	 ᒪᐃᓴᓐ ᑕᑯᕙᐅᒃ ᓯᒻ ᐱᙳᐊᖃᑕᐅᔪᖅ. 
ᓄᑖᑦᑎᐊᕐᒥᒃ ᕼᐋᑭᕈᑎᒥᒃ ᐊᑐᖅᑐᖅ.
	 ᖃᓄᐃᒻᒪᑦ ᓯᒻ ᕼᐋᑭᖃᑕᐅᕙ? ᒪᐃᓴᓐ 
ᐃᓱᒪᕗᖅ. ᖃᓄᐃᒻᒪᓪᓗ ᐱᐅᔪᐊᓗᖕᒥᒃ 
ᕼᐋᑭᕈᑎᖃᖅᐸ? ᓯᒻ ᕼᐋᑭᒃᑲᐅᙱᑦᑐᕈᓗᒃ! 
ᒪᐃᓴᓐ ᓂᙵᒃᐳᖅ. ᖃᓄᐃᒻᒪᓪᓕ ᓯᒻ 
ᐱᔪᒪᔭᓕᒫᒥᓂᒃ ᐱᕙᒃᐸ?

ᐊᕕᑦᑐᖅᓯᒪᓂᖕᒐ 5:  
ᓯᒻ ᐋᓐᓂᖅᑕᐅᕗᖅ

ᐱᖃᓐᓇᕆᔭᓕᐅᕈᓐᓇᕆᐊᒃᓴᒥᓂᒃ. ᖁᕕᐊᖦᖢᓂᓗ 
ᒪᐃᓴᓐ ᓇᓂᑐᐃᓐᓇᖅ ᑕᑯᙱᓐᓇᒥᐅᒃ.
	 ᓯᒻ ᐅᓪᓚᒃᖢᓂ ᐊᖅᓴᕐᒥᒃ ᐱᓇᓱᒃᑐᖅ, 
ᕼᐋᑭᕈᑎᓂ ᑎᒍᔭᐅᔪᖅ ᐃᒃᐱᒋᓪᓗᓂᐅᒃ. ᑐᓄᒻᒧᑦ 
ᕿᕕᐊᕋᒥ ᒪᐃᓴᓐ ᑎᒍᒥᐊᖅᑐᖅ ᑕᑯᕙᐅᒃ.
	 “ᖃᐃᔾᔪᒃ,” ᒪᐃᓴᓐ ᐅᖃᖅᐳᖅ ᓯᒻᒧᑦ 
ᐱᑦᑎᐊᙱᖦᖢᓂ. “ᕼᐋᑭᕈᓐᓇᙱᑦᑐᕈᓘᔪᑎᑦ.”
	 ᓯᒻ ᕼᐋᑭᕈᑎᒥᓂᒃ ᓴᒃᑯᐃᑦᑕᐃᓕᒪᒐᓗᐊᖅᖢᓂ  
ᒪᐃᓴᓐ ᐊᖅᓵᖅᐹ ᐅᓪᓚᒃᓯᓪᓗᓂᓗ 
ᕼᐋᑭᖃᑕᐅᔭᖅᑐᓕᖅᐳᖅ.
	 ᖃᓄᐃᒻᒪᑦ ᒪᐃᓴᓐ ᐅᕙᓐᓄᑦ 
ᐱᑦᑎᐊᕈᓐᓇᙱᓚᖅ? ᓯᒻ ᐃᓱᒪᕗᖅ ᓂᙵᓕᖅᖢᓂ.  
ᖃᓄᐃᓕᐅᓚᐅᖅᓯᒪᙱᑕᕋ!
	 ᓯᒻ ᐱᑦᑎᐊᙱᑕᐅᖃᑦᑕᙳᓕᖅᐳᖅ. ᒪᐃᓴᓐ 
ᐊᖑᔨᐊᕆᕙᐅᒃ ᕼᐋᑭᖅᑐᓂ. ᐊᙳᑎᓪᓗᓂᓗ 
ᒪᐃᓴᓐ ᕼᐋᑭᕈᑎᒥᓄᑦ ᐊᖅᓴᕐᒥᒃ ᐊᓇᐅᓯᒋᐊᖅᐳᖅ 
ᐃᓯᖅᑎᑦᑎᒋᐊᖅᖢᓂ. ᓱᔪᐊᓗᒡᓕ ᓯᒻ 
ᐊᓇᐅᔭᐅᕗᖅ ᕼᐋᑭᕈᑎᒧᑦ ᑕᓪᓗᖓᒍᑦ.
	 ᓯᒻ ᓂᓪᓕᖅᖢᓂ ᑕᓪᓗᓂ ᐸᑎᒻᒥᓕᖅᐸᐅᒃ. 
ᐋᓐᓂᕐᓇᖅᑐᒻᒪᕆᐊᓘᓪᓗᓂ. ᐊᒡᒐᒥᒍᑦ ᐊᐅᖕᒥᒃ 
ᑯᕕᓕᕐᒪᑦ, ᕿᐊᓯᕗᖅ.
	 ᒪᐃᓴᓐ ᖁᒃᓴᓪᓚᒃᑑᔮᖅᖢᓂ. ᓯᒻ 
ᖁᓕᑦᑎᐊᖓᓂ ᓇᖏᓕᖅᐳᖅ ᓅᑦᑐᓐᓇᕋᓂ 
ᓂᓪᓕᕈᓐᓇᕋᓂᓗ. ᐃᓕᓐᓂᐊᖃᑎᖓᓄᑦ ᓯᒻ 
ᐃᑲᔪᖅᑕᐅᔭᖅᑐᖅᐳᖅ.
	 “ᐱᔮᕆᓵᖅᑐᑎᑦ!” ᐃᓕᓐᓂᐊᖃᑎᖓᑦᑕ 

ᐃᓚᖓ ᐅᖃᖅᐳᖅ ᒪᐃᓴᓐᒧᑦ. “ᕼᐋᑭᕈᑎᖓᓂᒃ 
ᐊᖅᓵᓚᐅᖅᖢᒍ ᐊᓇᐅᔭᑦ!”
	 “ᑕᑯᔪᐃᓐᓇᐅᓵᖅᑐᒍᑦ!” ᐊᓯᐊᓂᒃ 
ᐅᖃᖅᑐᖃᖅᐳᖅ.
	 ᓯᒻ ᖁᒡᕕᐅᖅᖢᓂ ᑕᐅᑐᒃᐳᖅ ᒪᐃᓴᓐ 
ᕼᐋᑭᕈᑎ ᓴᒃᑯᖦᖢᓂᐅᒃ ᐅᓪᓚᒃᓯᔪᖅ.

	 ᒪᐃᓴᓐ ᐊᖏᕐᕋᒧᑦ ᐅᓪᓚᐃᓐᓇᖅᐳᖅ. 
ᒥᕆᐊᙳᖅᑰᔨᓕᖅᖢᓂ ᐃᓱᒪᑦᑎᐊᕈᓐᓇᙱᓚᖅ. 
ᐱᔮᕆᖅᑲᐅᙱᑦᑑᒐᓗᐊᖅ ᓯᒻ ᐋᓐᓂᕋᒥᐅᒃ.  
ᐃᓯᖅᑎᑦᑎᖅᑲᐅᓂᕐᒥᓂᒃ ᖁᕕᐊᑦᑕᒃᖢᓂᐅᖅᑲᐅᖕᒪᑦ.  
ᓯᒻᓘᓐᓃᑦ ᓴᓂᐊᓄᐊᖅᑐᕕᓂᖅ ᑕᑯᖅᑲᐅᙱᑕᖓ. 
ᑕᐅᑐᙳᐊᖏᓐᓇᖅᐳᖅ ᕼᐋᑭᕈᑎᖓ ᑕᓪᓗᖓᓄᑦ 
ᐊᓇᐅᔪᖅ. ᒪᒥᐊᓕᖅᐳᖅ, ᓂᙵᓕᖅᖢᓂ, 
ᓇᓗᓕᖅᖢᓂᓗ.
	 ᖃᓄᐃᒻᒪᑦ ᑕᐃᒪᐃᖅᑲᐅᕗᖓ? ᐃᒻᒥᓂᒃ 
ᐊᐱᕆᕗᖅ.
	 ᐊᖏᕐᕋᒥᓄᑦ ᐃᓯᖅᖢᓂ. 
ᐃᓄᑑᓚᐅᑲᒍᒪᓪᓗᓂ, ᖃᐅᔨᒪᓪᓗᓂᓗ ᐊᖏᕐᕋᖓ  

ᓱᓕ ᐃᓄᖃᙱᑦᑐᖅ. ᐊᓈᓇᖓ 
ᐃᖅᑲᓇᐃᔭᕆᐊᖅᓯᒪᔪᖅ ᓄᑲᖓᓗ ᐸᐃᕆᕝᕕᖕᒦᖦᖢᓂ.
	 ᒪᐃᓴᓐ ᑭᐳᒧᐊᖅᖢᓂ ᑕᖃᐃᖅᓯᓕᖅᐳᖅ.
	 ᖃᓄᐃᒻᒪᑦ ᓯᒻ ᐱᑦᑎᐊᖃᑦᑕᙱᓚᕋ?
	 ᒪᐃᓴᓐ ᓯᒻᒧᑦ ᐅᖃᓪᓚᓗᐊᖅᐸᙱᑦᑐᖅ. 
ᖃᐅᔨᒪᓪᓗᓂ ᓯᒻ ᖃᐅᔨᒻᒥᓂᐅᓂᖓᓂᒃ. 
ᐃᓕᓐᓂᐊᕐᕕᖕᒥ ᐊᐱᖅᑯᑕᐅᔪᓂᒃ 
ᑭᐅᖏᓐᓇᐅᔭᖅᑐᖅ ᐊᓃᕋᔭᖕᓇᒥᓪᓗ 
ᐅᖃᓕᒫᖏᓐᓇᐅᔭᖅᖢᓂ. ᖃᐅᔨᒪᓪᓗᓂᓗ ᓯᒻ  
ᐊᓈᓇᖓᑕ ᐸᓄᒃ ᐅᐃᓂᓚᐅᕐᒪᒍ 
ᕼᐋᑭᖅᑎᑦᑎᐊᕙᙳᕈᓐᓇᓂᖓᓂᒃ ᐱᐅᓂᖅᐹᓂᒡᓗ  
ᕼᐋᑭᕈᑎᖃᕐᓗᓂ.
	 ᑭᓱᓕᒫᑦ ᐊᔪᕐᓇᙱᖅᑰᔨᔪᑦ ᓯᒻᒧᑦ. ᒪᐃᓴᓐ  
ᐃᒻᒥᓂᒃ ᐊᔪᖅᑰᔨᒋᓕᖅᐳᖅ. ᐃᓕᓐᓂᐊᕐᕕᖕᒥ  
ᐊᔪᙱᓚᐅᖅᓯᒪᔾᔮᙱᑦᑐᖅ 
ᓂᙵᐅᒪᐃᓐᓇᐅᔭᖅᖢᓂᓗ.
	 ᑕᐃᒪᙵᑦ ᒪᐃᓴᓐ ᐊᖓᔪᖅᑳᖏᒃ 
ᐊᕕᓚᐅᖅᓯᒪᑎᓪᓗᒋᒃ ᐊᑖᑕᖓᓗ 
ᓅᓚᐅᖅᓯᒪᑎᓪᓗᒍ, ᐃᓄᑑᖏᓐᓇᖅᑰᔨᓕᖅᑐᖅ. 
ᐊᓈᓇᖓ ᓄᐊᒥᑐᐊᖅ ᑲᒪᕙᒃᖢᓂ, ᒦᑲᒃᑯᒡᓗ  
ᒪᕆᒃᑯᒃ ᐸᒡᕕᓇᕐᔪᐊᖅᖢᑎᒃ. 
ᑲᒪᒋᔭᕆᐊᖃᐃᓐᓇᐅᔭᖅᖢᓂᒋᑦ. ᐱᔪᒪᔭᒥᓂᒃ 
ᐱᔪᓐᓇᖅᓯᓚᐅᖅᓯᒪᓇᓂ.
	 ᐊᑖᑕᓂ ᐅᑎᖁᒐᓗᐊᖅᐸᐅᒃ 
ᖃᓄᐃᑦᑐᓐᓃᕐᓂᐊᕐᒪᑕ.
	 ᐊᑖᑕᓂ ᑭᙴᒪᒋᓗᐊᒧᑦ ᐋᓐᓂᕐᓇᖅᐸᓵᕐᒪᑦ.

ᐊᕕᑦᑐᖅᓯᒪᓂᖕᒐ 6:  
ᐊᖏᕐᕋᕐᒥ ᓇᔪᖅᖠᖅᑐᖅ

	 ᒪᐃᓴᓐ ᐅᓐᓄᒃᓴᒃᑯᑦ 
ᐃᓕᓐᓂᐊᕆᐊᒃᑲᓐᓂᕈᓐᓃᖅᐳᖅ. ᓇᔭᖏᒃ 
ᐊᖏᕐᕋᕋᒥᒃ ᓱᖁᑎᒋᙱᓚᖏᒃ.
	 “ᒪᐃᓴᓐ ᖃᓄᐃᒻᒪᑦ 
ᐱᓱᖃᑎᒋᖅᑲᐅᙱᓚᒃᑎᒍᒃ?” ᒪᕆ ᐊᐱᕆᕗᖅ.
	 “ᑳᒃᑲᒪ ᒪᐃᓴᓐ. ᑕᒧᐊᔭᒃᓴᓕᐅᕈᓐᓇᖅᐱᑦ?” 
ᒦᑲ ᐊᐱᕆᕗᖅ.
	 “ᓱᖁᑎᒋᙱᓚᐅᑕᐃᓐᓇᖅᓯᙵ!” ᒪᐃᓴᓐ 
ᑐᖅᖢᓚᕗᖅ. ᐃᒡᓗᕈᓯᕐᒥᓄᐊᖅᖢᓂ ᐹᖓ ᒪᑐᕚ.
	 ᓇᔭᖏᒃ ᐅᖃᓪᓚᒃᑑᒃ ᑐᓵᓚᐅᖅᖢᓂᒋᒃ 
ᓯᖁᒥᑉᐸᓚᑦᑎᔪᒥᒃ ᑐᓴᖅᐳᖅ!
	 ᒪᐃᓴᓐ ᐃᒡᓕᕐᒥᓂᑦ ᒪᑭᖦᖢᓂ ᓂᖅᖠᐅᕐᕕᖕᒧᑦ  

ᐊᕕᑦᑐᖅᓯᒪᓂᖕᒐ 7:  
ᓲᖑᓴᒃᑎ

ᐅᑎᖅᐳᖅ. ᑕᑯᕗᖅ ᓇᑎᕐᒥ ᓯᖁᒥᓯᒪᔪᒥᒃ. 
ᓇᔭᖏᒡᓗ ᕿᐊᓕᖅᖢᑎᒃ.
	 “ᐋᒃ! ᖃᓄᐃᓐᓇᔅᓯᒃ? 
ᐊᖅᑭᑦᑐᖓᔪᓯᒃ!” ᒪᐃᓴᓐ ᑐᖅᖢᓚᖕᒪᑦ 
ᓇᔭᖏᒃ ᕿᐊᓯᒃᑲᓐᓂᑐᐃᓐᓇᖅᐴᒃ. 
ᑲᑉᐱᐊᓱᖅᑰᔨᓪᓗᑎᒡᓗ. ᑮᓇᖏᒃ ᐃᖅᑲᐃᓯᓇᖅᐴᒃ 
ᓴᒻ ᑮᓇᖓᓂᒃ ᑲᑉᐱᐊᓱᖅᑲᐅᔪᒥᒃ ᕼᐋᑭᕈᑎᒧᑦ 
ᐊᓇᐅᑳᓪᓚᒃᑎᓪᓗᓂᐅᒃ.
	 ᐊᐃᑦᑖᕈᓱᕕᒡᔪᐊᓕᖅᐳᖅ. ᖃᐅᔨᒪᓇᓂᓗ 
ᖃᓄᐃᒻᒪᑦ ᓂᙵᐅᒪᐃᓐᓇᐅᔭᕐᒪᖔᕐᒥ. 
ᓇᔭᖏᒃ ᐃᑲᔪᓪᓗᐊᖅᑲᐅᔭᖏᒃ ᐊᓗᒡᕕᖕᒥᒃ 
ᑎᒍᓯᓇᓱᒃᑎᓪᓗᒋᒃ. ᐃᑲᔪᖅᑲᐅᖏᓐᓂᕐᒥᓄᑦ 
ᐊᓗᒡᕕᒃ ᐊᓕᒍᖅ ᓯᖁᒥᓯᒪᓕᖅᐳᖅ.
	 “ᖃᓄᐃᙱᒃᑲᓗᐊᖅᐱᓯᒃ?” ᒪᐃᓴᓐ 
ᓇᔭᖕᒥᓄᑦ ᐊᐱᕆᕗᖅ. ᕿᐊᓪᓗᑎᒃ ᐊᖏᖅᐴᒃ. 
ᑕᒪᕐᒥᒃ ᐃᕿᑦᑎᐊᖅᐸᖏᒃ.
	 ᐹ ᒪᑐᐃᖅᖢᓂ ᐊᓈᓇᖓ ᐃᓯᖅᐳᖅ 
ᑎᒍᒥᐊᖅᖢᓂ ᓄᑲᑯᓗᖓᓂᒃ.
	 “ᖃᓄᐃᓐᓇᔅᓯ? 
ᐋᓐᓂᖅᑐᖃᙱᒃᑲᓗᐊᖅᐸ?” ᐊᓈᓇᖓ 
ᐊᐱᕆᕗᖅ ᓯᖁᒥᓯᒪᔪᒥᒃ ᕿᐊᔫᖕᓂᒡᓗ ᑕᑯᒐᒥ.
	 “ᖃᓄᐃᙱᑦᑐᒍᑦ ᐊᓈᓇᒃ,” ᒪᐃᓴᓐ 
ᐅᖃᖅᐳᖅ. “ᑲᒪᒋᑦᑎᐊᓪᓗᐊᖅᑲᐅᔮᒃᑲᒃ, ᑭᓯᐊᓂ 
ᐃᒡᓗᕈᓯᓐᓃᖅᑲᐅᒐᒪ. ᐅᕙᖓᑐᐊᑦᑎᐊᖅ 
ᑕᐃᒪᐃᑎᑦᑎᕗᖓ.”
	 ᑕᕝᕙᓕ ᒪᐃᓴᓐ ᕿᐊᓯᕗᖅ. 

ᖃᐅᔨᒪᓇᓂᓗ ᓱᒧᑦ ᕿᐊᖕᒪᖔᕐᒥ ᑭᓯᐊᓂᓗ 
ᓄᖅᑲᖅᑎᑦᑐᓐᓇᕋᓂᐅᒃ.
	 ᒪᐃᓴᓐ ᐊᓈᓇᖓᑕ ᐃᕿᑉᐸᐅᒃ.
	 “ᒪᐃᓴᓐ, ᖃᓄᐃᙱᑦᑐᖅ,” ᐊᓈᓇᖓ 
ᐅᖃᖅᐳᖅ. “ᖃᓄᐃᓐᓇᕕᑦ? ᐅᖃᓪᓚᓚᐅᕐᓗᒃ.”
	 ᒪᐃᓴᓐ ᐊᓈᓇᓂ ᒪᓕᒃᐸᐅᒃ ᐃᓄᖃᕐᕕᖕᒧᑦ. 
ᐃᒃᓯᕙᐅᑖᓗᖕᒧᑦ ᐃᖏᖃᑎᒋᕙᐅᒃ ᓂᐊᖁᓂᓗ 
ᐊᓈᓇᒥ ᑐᐃᖓᓄᐊᖅᖢᒍ. ᐋᓐᓂᖅᑐᖃᙱᑦᑐᖅ 
ᐊᓈᓇᖓᑕᓗ ᓂᙵᐅᑎᓇᓂᐅᒃ. 
ᕿᐊᖏᓐᓇᑐᐃᓐᓇᖅᐳᖅ. ᓄᑲᖓᑕᓗ 
ᖃᓄᐃᒻᒪᖔᑦ ᐃᔨᒋᓕᖅᐸᐅᒃ.
	 “ᐊᓈᓇᒃ, ᐅᓪᓗᒥ ᐱᑦᑎᐊᖅᑲᐅᙱᑦᑐᖓ,” 
ᒪᐃᓴᓐ ᐅᖃᖅᐳᖅ.
	 “ᐅᖃᐅᑎᔪᓐᓇᖅᑕᕐᒪ,” ᐊᓈᓇᖓ ᐅᖃᖅᐳᖅ.  
ᒪᐃᓴᓐ ᖁᕝᕕᖐᔭᖅᖢᓂ ᐊᓈᓇᓂ ᐅᖃᐅᑎᕙᐅᒃ 
ᐅᓪᓗᒥ ᖃᓄᐃᖅᑲᐅᓂᕐᒥᓂᒃ.
	 “ᓲᖑᓴᖅᑰᖅᑲᐅᔪᖓ,” ᒪᐃᓴᓐ ᐅᖃᖅᐳᖅ.  
“ᓯᒻ ᐱᑦᑎᐊᖃᑦᑕᙱᑕᕋ, ᐅᓪᓗᒥᑐᐃᓐᓇᐅᙱᑦᑐᖅ.”
	 “ᖁᔭᓐᓇᒦᒃ ᐅᖃᐅᑎᒐᕕᖓ,” ᐊᓈᓇᖓ 
ᐅᖃᖅᐳᖅ. “ᐊᒃᓱᕈᕐᓇᐃᓐᓇᖅᑐᖅ ᑕᐃᒪᙵᑦ 
ᐊᑖᑕᐃᑦ ᐊᐅᓪᓚᓚᐅᕐᒪᑦ. ᐃᑲᔪᕐᔪᐊᖅᓯᒪᔪᑎᑦ, 
ᐊᒻᒪᓗ ᓄᑕᕋᐅᖃᑎᒃᑐᑦ ᐱᓚᐅᕈᓐᓃᖅᑐᑎᑦ 
ᐊᑯᓂᐊᓗᒃ.”
	 ᒪᐃᓴᓐ ᖁᕝᕕᓂ ᐊᓪᓚᖅᖢᓂᒋᑦ. ᐊᓈᓇᖓᑕ  
ᓱᓇᐅᕝᕙ ᑐᑭᓯᔭᖓ.
	 “ᖁᕕᐊᓇᕈᓐᓃᖅᐸᒃᑐᖅ ᓂᙵᖕᓇᖅᐸᒃᖢᓂᓗ,”  

ᐊᓈᓇᖓ ᐅᖃᖅᐳᖅ. “ᑭᓯᐊᓂ ᓂᙵᐅᒪᔾᔪᑎᑎᑦ 
ᐊᓯᖕᓄᑦ ᑐᕋᐊᖅᑎᒋᐊᖃᙱᑕᑎᑦ. ᐊᒻᒪᓗ 
ᐋᓐᓂᖅᓯᔭᕆᐊᖃᕐᓇᑕ ᐱᒋᙱᑕᑦᑎᓐᓂᒡᓗ 
ᐊᖅᓵᖅᓯᔭᕆᐊᖃᕐᓇᑕ.”
	 “ᐄᓛᒃ ᖃᐅᔨᒪᔪᖓ ᐊᓈᓇᒃ,” ᒪᐃᓴᓐ 
ᓂᐱᑭᖦᖢᓂ ᐅᖃᖅᐳᖅ. “ᖃᓄᐃᓪᓗᐊᓕᖅᐳᖓ?”
	 ᖃᐅᑎᓪᓗᒍ, ᒪᐃᓴᓐ ᐊᓈᓇᖓᑕ 
ᐃᓕᓐᓂᐊᕐᕕᓕᐊᕈᑎᕙᐃᑦ ᓄᓇᓯᐅᑎᒃᑯᑦ. 
ᓄᓇᓯᐅᒻᒥᑦ ᓂᐅᒐᒥᒃ, ᒪᐃᓴᓐ ᓇᔮᖕᓂ ᐅᓪᓚᒃᑑᒃ 
ᐃᓕᓐᓂᐊᕐᕕᖕᒧᑦ ᑕᐅᑐᒃᐸᖏᒃ. ᑕᑯᓕᖅᐸᐅᒡᓗ 
ᓯᒻ. ᓯᒻ ᑕᓪᓗᖓᒍᑦ ᒪᑦᑐᓯᖅᓯᒪᔪᖅ. ᒪᐃᓴᓐ 
ᐊᓈᓇᖓᑕ ᑐᐃᖓᒍᑦ ᐊᒃᑐᕐᒪᒍ ᐊᓈᓇᓂ 
ᕿᕕᐊᖅᖢᓂᐅᒃ. ᐊᓂᖅᓵᕐᔪᐊᓚᐅᖅᖢᓂ ᓯᒻ 
ᐅᐸᓕᖅᐸᐅᒃ.
	 “ᐊᒻ, ᐊᐃᖓᐃ,” ᒪᐃᓴᓐ ᐅᖃᖅᐳᖅ.
	 ᓯᒻ ᓂᓪᓕᙱᓚᖅ. ᑲᑉᐱᐊᓱᖅᑰᔨᓪᓗᓂ 
ᐊᒻᒧᑦ ᐃᔨᒋᑐᐃᓐᓇᖅᐳᖅ.
	 “ᒪᒥᐊᓇᒻᒪᕆᐊᓗᒃ ᐃᑉᐸᒃᓴᖅ 
ᐋᓐᓂᓚᐅᕋᒃᑭᑦ,” ᒪᐃᓴᓐ ᐅᖃᖅᐳᖅ. 
“ᐱᔮᕆᓚᐅᙱᑦᑐᖓ, ᑭᓯᐊᓂ ᓱᓕ ᓈᒻᒪᙱᓚᖅ. 
ᐊᖅᓵᓪᓗᐊᓚᙱᖦᖢᒋᓪᓗ ᕼᐋᑭᕈᑎᖕᓂᒃ.”
	 ᒪᐃᓴᓐ ᑕᑯᕗᖅ ᓯᒻ ᕿᕕᐊᑲᓴᒃᑲᓗᐊᖅᖢᓂ 
ᐅᑯᖓᑐᐃᓐᓇᖅᑐᖅ.
	 “ᒪᒥᐊᑉᐳᖓᓗ ᓲᖑᓴᖃᑦᑕᓚᐅᕋᒪ,” ᒪᐃᓴᓐ 
ᐅᖃᖅᐳᖅ. “ᐃᓛᓐᓂᒃᑯᑦ ᓂᙵᓕᖃᑦᑕᕋᒪ, 
ᑭᓯᐊᓂ ᐱᑦᑎᐊᕋᓱᖕᓂᐊᓕᖅᑐᖓ. ᐃᓕᖕᓄᑦ 

	 ᓯᒻ ᑲᒪᓚᐅᖅᐳᖅ ᒪᐃᓴᓐ ᐃᒻᒥᓄᑦ 
ᐅᖃᓪᓚᒋᐊᖅᑐᕐᒪᑦ. ᑲᒪᒃᑲᓐᓂᖅᖢᓂᓗ 
ᒪᐃᓴᓐ ᒪᒥᐊᒻᒪᑦ. ᒪᐃᓴᓐ ᑲᑉᐱᐊᓱᖅᑰᔨᔪᖅ 
ᓱᖏᐅᓇᙱᖦᖢᓂ. ᒪᐃᓴᓐ 
ᑲᑉᐱᐊᓱᖅᑰᔨᕙᙱᒃᑲᓗᐊᕐᒪᑦ ᐱᓗᐊᖅᑐᒥᒃ 
ᓯᒻᒥᒃ ᐃᒡᓚᐅᑎᖃᓕᕌᖓᒥ.
	 “ᖁᔭᓐᓇᒦᒃ ᒪᐃᓴᓐ,” ᓯᒻ ᐅᖃᖅᐳᖅ. 
“ᖃᐅᔨᒪᓚᐅᙱᑦᑐᖓ ᐊᑖᑕᖕᓂᒃ. ᐊᑖᑕᒃᓴᕋ 
ᐃᓄᑦᑎᐊᕙᐅᒐᓗᐊᖅ, ᑭᓯᐊᓂ ᐊᑖᑕᒐᑦᑕᐅᖅ 
ᑭᙴᒪᒋᓕᖅᐸᖕᒥᔭᕋ.”
	 ᓯᒻ ᑕᑯᕗᖅ ᒪᐃᓴᓐ ᐅᖃᓕᒫᒐᓕᔭᖅᑐᖅ. 
ᐅᖃᓕᒫᒐᐅᑉ ᖄᖓᓂ ᑎᑎᕋᐅᔭᖅᓯᒪᔪᖅ 

ᐱᑦᑎᐊᙱᖃᑦᑕᓪᓗᐊᙱᑦᑐᖓ. ᐃᓚᖓᒍᖅᑲᐃ 
ᑐᓱᒐᒪ. ᖃᓄᕈᓘᔮᓗᒃ ᐊᔪᙱᓐᓇᕕᑦ. 
ᐊᑖᑕᒃᓴᐃᓪᓗ ᐊᔪᙱᑦᑑᓪᓗᓂ. ᐊᑖᑕᒐᓕ 
ᐊᐅᓪᓚᓚᐅᕐᒪᑦ.”
	 ᓇᖏᑐᐃᓐᓇᓚᐅᑲᒃᐴᒃ 
ᓂᐱᖃᕋᑎᒃ. ᒪᐃᓴᓐ ᐱᖏᒐᓕᖅᐳᖅ ᓯᒻ 
ᐃᓱᒪᒋᔪᓐᓃᖅᓯᔾᔮᓇᓱᒋᓇᓂᐅᒃ ᓲᖃᐃᒻᒪ ᒪᐃᓴᓐ 
ᓯᒻᒧᑦ ᐱᑦᑎᐊᙱᖃᑦᑕᕐᒪᑦ.

ᐊᕕᑦᑐᖅᓯᒪᓂᖕᒐ 8:  
ᐊᓃᕋᔭᒡᕕᖕᒥ

ᐃᓕᓴᕆᕙᐅᒃ. ᓄᔭᖅᑯᖅᑐᔪᐊᓘᓪᓗᓂ 
ᓄᔭᑉᐱᒃᖢᓂ ᑲᑉᐱᐊᓇᖅᖢᓂᓗ ᖁᖓᓐᓂᐊᓗᐊ.
	 “ᑕᑯᒋᑦ, ᑖᒃᑯᐊ ᐱᐅᒋᔮᓗᒃᑲ,” ᓯᒻ 
ᐅᖃᖅᐳᖅ.
	 ᒪᐃᓴᓐ ᐅᖃᓕᒫᒐᖅ ᑕᑯᓪᓗᓂᐅᒃ. 
“ᐱᐅᒋᓛᕋᑦᑕᐅᖅ,” ᒪᐃᓴᓐ ᑭᐅᕗᖅ. “ᑕᑯᖃᑦᑕᖅᑕᒋᑦ  
ᐊᓃᕋᔭᖕᓇᒥ ᐊᓯᖏᓐᓂᒃ ᐅᖃᓕᒫᖅᑐᑎᑦ. 
ᐆᒥᖓ ᐅᖃᓕᒫᕈᒪᓇᓱᒋᓚᐅᕋᒃᑭᑦ.”
	 “ᐅᖃᓕᒫᓲᖑᓇᓱᒋᓚᐅᙱᑕᒋᑦ,” ᓯᒻ 
ᐅᖃᖅᐳᖅ ᑲᙳᓱᒃᖢᓂ.
	 “ᐅᖃᓕᒫᖅᐸᖕᒥᔪᖓ,” ᒪᐃᓴᓐ 
ᐅᖃᖅᐳᖅ. “ᐅᖃᓕᒫᒐᖃᐅᒃᑲᓐᓂᓚᐅᕈᒪᓕ. 
ᓇᔮᒃᑲᒃ ᐸᖅᑭᒐᔪᒃᑖᒃᑲᒃ. ᑕᐃᒪᙵᑦ 
ᐊᑖᑕᒐ ᐊᐅᓪᓚᓚᐅᕐᒪᑦ ᖁᕕᐊᓇᖅᑐᓂᒃ 
ᐱᓕᕆᓗᐊᖅᐸᒍᓃᖅᑐᖓ.” ᒪᐃᓴᓐ ᐅᖃᖅᐳᖅ 
ᐅᔭᕋᕐᒥᒡᓗ ᐊᕿᓯᓪᓗᓂ.
	 ᓯᒻ ᒪᐃᓴᓐᒧᑦ ᒪᒥᐊᓯᑳᓪᓚᒃᐳᖅ. 
ᐃᓱᒪᓕᖅᖢᓂᓗ ᒪᐃᓴᓐ ᐃᒻᒥᑐᑦ 
ᐱᖃᓐᓇᕆᔭᖃᕈᒪᑎᒋᔭᕆᐊᒃᓴᖓᓂᒃ.
	 “ᐃᓕᓐᓂᐊᕌᓂᒃᑯᑦᑕ ᐳᓛᕆᐊᕐᓂᐊᕈᒪᕕᑦ? 
ᑕᑯᑎᑦᑐᓐᓇᕐᓂᐊᖅᑕᒋᑦ ᐅᖃᓕᒫᒐᓐᓂᒃ 
ᓄᐊᓯᒪᔭᓐᓂᒃ,” ᓯᒻ ᐅᖃᖅᐳᖅ.
	 “ᐊᓕᐊᓇᐃᓐᓂᐊᖅᑐᖃᐃ ᓯᒻ. ᐅᕙᓐᓂᒃ 
ᐱᖃᓐᓇᕆᔭᖃᕈᒪᓂᐊᕋᓱᒋᓚᐅᙱᑕᒋᑦ,” 
ᒪᐃᓴᓐ ᑭᐅᕗᖅ, ᑲᒻᒫᓪᓚᒃᖢᓂ ᖁᕕᐊᖦᖢᓂᓗ. 
“ᑭᓯᐊᓂ ᐳᓛᕆᐊᕈᓐᓇᔾᔮᙱᑦᑐᖓ ᓇᔮᒃᑲᒃ 

ᐸᐃᕆᔭᕆᐊᖃᕋᒃᑭᒃ ᐃᓕᓐᓂᐊᕌᓂᒃᑯᑦᑕ.”
	 ᐅᖃᓪᓚᒃᑎᓪᓗᒋᒃ ᒪᐃᓴᓐ ᐊᓈᓇᖓ ᖃᐃᕗᖅ.
	 “ᒪᐃᓴᓐ ᐅᓐᓄᒃ ᐳᓛᕆᐊᕈᓐᓇᕐᓂᐊᖅᑐᑎᑦ,” 
ᐅᖃᖅᐳᖅ. “ᐸᐃᕆᔨᓯᐊᕐᓂᐊᖅᐳᖓ ᓇᔭᖕᓄᑦ.”
	 ᒪᐃᓴᓐ ᓯᒻᒧᑦ ᖁᖓᑉᐳᖅ, ᓯᒻᓗ  
ᖁᖓᒃᑭᓪᓗᓂ. ᓯᒻ ᖁᕕᐊᑉᐳᖅ ᐱᖃᓐᓇᕆᔭᖅᑖᕋᒥ  
ᐃᓱᒪᓪᓗᓂᓗ ᒪᐃᓴᓐ ᐊᑲᐅᓯᕚᓪᓕᕆᐊᒃᓴᖓᓂᒃ.
	 “ᐊᑏ,” ᒪᐃᓴᓐ ᐅᖃᖅᐳᖅ. “ᖃᕋᓴᐅᔭᕐᒥ 
ᐱᙳᐊᕈᓐᓇᕐᒪᖔᓐᓄᑦ ᖃᐅᔨᒋᐊᓕᕐᓗᒃ 
ᐃᓕᓐᓂᐊᓯᒋᐊᖏᓐᓂᑦᑎᓐᓂ.”
	 ᐊᑕᐅᑦᑎᒃᑯᑦ ᐃᓕᓐᓂᐊᕐᕕᖕᒧᑦ ᐃᓯᖅᐴᒃ.

